
Vedtak i klagesak om dispensasjon til motorisert 
ferdsel frå Tunga til Ulvådalsvatnet og bruk av 
motorbåt innanfor Reinheimen nasjonalpark og 
Romsdalen landskapsvernområde. 
  
Vi viser til klagen på vedtaket til Nasjonalparkstyret for Reinheimen 17. august 2021. Klagesaka 
blei oversend frå Reinheimen nasjonalparkstyre 28. september 2021.  

Vedtak  
  
Miljødirektoratet opprettheld vedtaket til Nasjonalparkstyret for Reinheimen av 17. august 2021 
om løyve til motorisert ferdsel og bruk av motor på båt innanfor Romsdalen 
landskapsvernområde og Reinheimen nasjonalpark i samband med skadefelling av jerv.  
 
Vedtaket er gjort etter naturmangfaldlova § 48, jf. forvaltningslova § 34 fjerde ledd. 

Kort om bakgrunnen for saka 
 
Nasjonalparkstyret for Reinheimen gjorde 17. august 2021 vedtak om dispensasjon til å nytte 
motorisert ferdsel for å køyre bil frå parkeringsplassen ved Tunga til Ulvådalsvatnet, og til å bruke 
motorbåt på Ulvådalsvatnet i samband med skadefellingsløyve på jerv. Dispensasjonen ble gitt  i 
medhald av naturmangfaldlova § 48 til Rauma kommune.  
 
Dispensasjonen blei gjeve med blant anna følgjande vilkår:  
 

 Dispensasjonen gjeld kun om det blir gitt skadefellingsløyve på jerv 
 Dispensasjonen gjeld for 10 turar mellom 12. august til 1. september 2021. 
 Køyringa skal skje skånsamt av omsyn til dyreliv, naturmiljø og friluftsliv. Det skal tas 

spesielt omsyn til villrein og våtmarksfugl. 
 Motorstyrke på båten skal ikkje overstige 10 hk. 

Bakgrunnen for søknaden er behovet for å transportere kommunalt oppnemnt skadefellingslag 
dersom Statsforvaltaren i Møre og Romsdal skulle gi skadefellingsløyve på jerv. Om det blir gjeve 
løyve, kan det haste med å komma seg ut.  Kommunen ønskjer derfor å ha køyreløyvet klart.  

Grunngiving for klagen  
Naturvernforbundet i Møre og Romsdal klaga på vedtaket i brev av 2. september 2021. 
 
Naturvernforbundet meiner det er i strid med verneformålet  å legge til rette for jakt på jerv i 
nasjonalparken. Dei peiker på at landbruk og beite for husdyr ikkje er nemnt i verneformålet, 
men at villreinstammen og høgfjelløkosystem derimot er heilt sentralt. Naturvernforbundet 
peiker på at både rein og jerv høyrer til i høgfjellet, og det må vere ein viss bestand av båe artar 
for at økosystemet skal fungere.  
 
Det vert vidare peika på at jerven kanskje kunne hatt ei viktig rolle i samband med skrantesjuke 
sidan jerven naturleg vil fange svake dyr. Skratesjuke er ikkje under kontroll og det vert hevda at 
det er viktig at det er jerv i Reinheimen slik at skrantesjuke ikkje spreiar seg vidare nordover. 
Samspelet mellom rein og jerv vil og førebygge spreiing av andre sjukdomar. Det vert i samband 
med dette peika på at det blir feil når det i vurderinga i vedtaket mellom anna blir sagt at " I dette 
tilfellet vurderer vi at motorisert ferdsel i dette omfanget ikkje vil stride mot vernevedtakets formål og 
det vil i tillegg ta omsyn til vesentlege samfunnsinteresser om statsforvaltaren har gitt 
skadefellingsløyve".  
 
Det vert peika på at forvaltingsplanen for store rovdyr har sett som mål at det skal vere tre årlege 
ynglingar i forvaltingsområdet i Møre og Romsdal. Reinheimen utgjer saman med Dovrefjell-
Sunndalsfjella dette området. Ved siste teljing var det 3 ynglingar i Møre og Romsdal sin del av 
området. Ved sjekk av DNA på jerv som har vore i forvaltingsområdet finn ein ikkje noko høgare 
tal enn 10 individ når det gjeld jerv i forvaltingsområdet. Det tyder sterkt på at bestanden i 
forvaltingsområdet er litt i underkant av målet, i alle fall ikkje over. Sidan målet for heile Noreg 
berre er 39 ynglingar årleg, så kan ein slå fast at jervbestanden ikkje ligg over det som er naturleg 
i Reinheimen. Viss verneområdestyret først skal inn på vurderingar av kor mange jerv som det 
skal vere, så vil det vere eit tema å bygge opp ein bestand som fjernar jerven frå raudlista. 
 
Naturvernforbundet viser til at reinen har mange problem knytt til menneske si verksemd ved at 
den stadig får mindre areal med optimale tilhøve. Det vil vere negativt for reinen med auka jakt 
sjølv om det gjeld andre artar enn rein. Auka ferdsel og støy vil og vere negativt både for friluftsliv 
og reinen.  
 
Det vert peika på at presedens er nemnt i vedtaket, men at det ikkje er nærare vurdert. Så langt 
Naturvernforbundet kan sjå vil andre jaktlag også ha omtrent same interesse av å bruke 
motorkøyretøy. Det ligg t.d. stadig føre skadefellingssøknader i Skjåk og Lesja. Elles vil 
sumverknad vere eit tema viss vernområdestyret først skal gje seg inn på forvaltning av 
jervestammen. Det finst fleire skadefellingssøknader knytt til forvaltningsområdet for jerv no i 
det siste. 
 
Det vert i klagen konkludert med at verneføremålet i Reinheimen er avhengig av at det finst ein 
del jerv i området. Det er ingenting som tyder på at bestanden av jerv ligg over det som er 
biologisk naturleg i dette økosystemet, snarare tvert i mot. Tilrettelegging for jakt på jerv er 

dermed i strid med verneføremålet, og det kan ikkje gjevast løyve til motorferdsel i samband med 
skadefellingsløyve.  

Vurderingane til nasjonalparkstyret  
Styret syner til at det i sitt løyve berre har vurdert om køyring med bil til Ulvådalsvatnet og bruk 
av motorbåt på vatnet kan skade verneverdiane. Det er Statsforvaltaren i Møre og Romsdal som 
forvaltar jervebestanden og gjer løyve til skadefelling. Vurdering av jervuttaket er ikkje ein del av 
styret si vurdering.  
 
Styret er samd i at formuleringa om "vesentlege samfunnsinteresser" i vedtaket er uheldig. 
Formuleringa var knytt til samfunnsinteressa for effektiv transport for skadefellingslaget og ikkje 
samfunnsnytta av å ta ut jerv.  
 
Styret meiner saka ikkje vil gje presedens då det allereie er gitt fleire motoriserte løyve til 
hytteeigarar og beitelag langs det eksisterande køyresporet. Styret held fast på at 10 turar 
mellom 12. august til 1. september 2021 ikkje vil stride mot føremålet i verneområda.  
 
Styret kan ikkje sjå at det er nye moment i klagen som gir grunnlag for at styret skal endre 
vedtaket sitt, og klagen blei difor ikkje tatt til følgje. 
 

Vurderingane til Miljødirektoratet  
 
Vi er klageinstans i saka, og kan derfor prøve alle sider av saka. Vi kan også ta omsyn til nye 
omstende og forhold som ikkje er tatt opp i klagen.  
 
Kva gjeld saka? 
Spørsmålet i saka er om det skal gjevast løyve til motorisert ferdsel frå Tunga til Ulvådalsvatnet 
og til bruk av motorbåt på Ulvådalsvatnet i samband med skadefellingsløyve på jerv.  
 

 
Kartutsnitt av aktuelle område for køyring med bil og bruk av motorbåt. 

Kva reglar er aktuelle? 
Formålet med oppretting av Reinheimen nasjonalpark er å: 
 
- ta vare på eit stort, samanhengande og villmarksprega fjellområde 
- ta vare på eit høgfjellsøkosystem med eit eigenarta og variert biologisk mangfald 
- ta vare på sentrale leveområde til villreinstammen i Ottadalen nord 
- ta vare på eit viktig referanseområde for forsking med ein aust-vest gradient med stor   
              variasjonsbreidde i høve til geologi, klima, vegetasjon og topografi 
- ta vare på landskapsformer og særprega geologiske førekomstar 
- ta vare på vassdragsnaturen i området 
- verne om kulturminne. 
 
Ålmenta skal ha tilgang til naturoppleving gjennom utøving av tradisjonelt og enkelt friluftsliv 
med liten grad av teknisk tilrettelegging. 
 
For Romsdalen landskapsvernområde er formålet med opprettinga av landskapsvernområde å: 
 
- ta vare på eit særprega og vakkert naturlandskap med det biologiske mangfaldet som  
              pregar landskapet 
- ta vare på innslag av kulturlandskap der seterhus, setervollar og kulturminne etter fangst  
              og beitebruk utgjer ein vesentleg del av landskapet sin eigenart 
- ta vare på eit samanhengande naturområde varierande frå høgfjellet med leveområda til  
              villreinen i Ottadalen nord til dalbotnen med Rauma elv 
- ta vare på geologiske førekomstar og landskapsformer, der dei bratte fjellsidene mot  
             Romsdalen utgjer eit særprega landskapselement i området. 
 
Ålmenta skal ha tilgang til naturoppleving gjennom utøving av tradisjonelt og enkelt friluftsliv 
med liten grad av teknisk tilrettelegging. 
 
I begge verneområda er det eit generelt forbod mot motorferdsel på land og på vatn.  Begge 
verneområda har i tillegg spesifiserte reglar som opnar for at forvaltningsstyresmakta kan gje 
løyve for motorisert ferdsel til ulike nytteformål. Ingen av dei spesifiserte reglane opnar for å gje 
løyve til motorisert ferdsel i samband med skadefelling på jerv slik det er søkt om. Søknaden frå 
Rauma kommune må difor handsamast etter den generelle dispensasjonsregelen i 
naturmangfaldlova § 48 slik nasjonalparkstyret har gjort.   
 
Naturmangfaldlova § 48 opnar for at forvaltningsstyresmakta kan gjere unntak frå vernereglane 
når det ikkje strider mot vernevedtakets føremål og ikkje kan påverke verneverdiane 
nemneverdig, eller dersom sikkerheitsomsyn eller omsynet til vesentlege samfunnsinteresser 
gjer det naudsynt.  
 
Miljødirektoratet vil peike på at alternativet  "omsynet til vesentlege samfunnsinteresser gjer det 
naudsynt", er meint for tungtvegande omsyn av nasjonal verdi. Dette kan for eksempel gjelde 
viktige kommunikasjonsanlegg som flyplassar, jernbaner eller større samferdselsprosjekt. Saker 
som har stor lokal interesse eller regional betydning er ikkje tilstrekkeleg som grunn for 
dispensasjon etter denne regelen. Alternativet som denne saka må handsamast etter er derfor 

regelens første alternativ: "når det ikkje strider mot vernevedtakets føremål og ikkje kan påverka 
verneverdiane nemneverdig". 
 
Konkret vurdering 
Naturvernforbundet er i klaga kritisk til at det skal tas ut jerv i området og syner til problema som 
vi har med skrantesjuke for villrein og fordelane med jerven sin funksjon i denne samanhengen. 
Nasjonal rovdyrpolitikk gjeld også i verneområda. Dette inneber at vernereglane ikkje skal være 
til unødig hinder for tiltak som er nødvendige i rovviltforvaltninga. Ein skal likevel forsøke så langt 
råd er å halde tiltak som ikkje er ønskeleg i verneområda utanfor desse.  

Vilkårsbunden skadefelling av jerv som er aktuelt i dette tilfelle, vert handsama av 
Statsforvaltaren. Spørsmålet som skal vurderast i denne saka er difor om det kan gjevast løyve til 
motorisert ferdsel på vegen inn til Tunga, og for bruk av motorbåt på Ulvådalsvatnet til dette 
føremålet i medhald av naturmangfaldlova § 48. 
 
Regelen har to vilkår som begge må vere innfridd for at det skal kunne gjevast løyve. Ein kan gje 
løyve  til tiltak dersom "det ikkje strider mot vernevedtakets føremål" og "ikkje kan påverke 
verneverdiane nemneverdig". Av forarbeida til naturmangfaldlova følger det at den generelle 
dispensasjonsregelen i § 48 ikkje kan brukast for å utvide ramma som er trekt opp i 
vernevedtaket.  Regelen skal vere ein sikkerheitsventil for tiltak som ikkje kunne føreseiast eller 
spesielle/særskilte tilfelle som ikkje blei vurdert på vernetidspunktet. Den er ment for 
bagatellmessige inngrep eller førebels forstyrring som er av stor betydning for den som søker.  
 
Kravet om at tiltaket ikkje skal påverke verneverdiane nemneverdig, inneber at løyve i mange 
tilfelle ikkje er aktuelt. Sjølv om vilkåra for en eventuell dispensasjon er oppfylt, må 
forvaltningsstyresmakta gjera ei sjølvstendig vurdering av om dispensasjon skal gjevast, ut frå ei 
vurdering av behovet for tiltaket og påverknad på verneverdiane. 
 
Det er eit generelt mål i verneområda at motorferdselen skal haldast på eit minimum særleg av 
omsyn til dyreliv, vegetasjon og friluftsliv. 
 
Nasjonalparkstyret har vurdert at motorisert ferdsel i det omfang som gjeld i denne saka ikkje vil 
påverke verneverdiane nemneverdig eller vere i strid med verneføremålet. Det er og vist til at 
saka ikkje vil gje uheldig presedens då løyvet er gitt i eit område der det allereie er gitt fleire 
motoriserte løyver til hytteeigarar og beitelag langs det eksisterande køyresporet.  
 
Miljødirektoratet er einig i nasjonalparkstyret si vurdering og finn i likskap med styret at eit løyve i 
det omfanget saka gjeld, neppe vil påverke verneverdiane nemneverdig eller vere i strid med 
føremålet med vernet. Direktoratet vektlegg og at det er eit avgrensa omfang på transporten og 
at forstyrringa vil være forbigåande. Det er i tillegg i tråd med forvaltningsplanen stilt vilkår om at 
det ikkje kan nyttast motor med over 10 hk på båten. 

Vi finn på grunnlag av det som er nemnd over at vedtaket frå nasjonalparkstyret kan 
oppretthaldast.  

Klagerett  
Vedtaket er endeleg, og de kan ikkje klage på vedtaket. 

Helsing 
Miljødirektoratet 
 
Dette dokumentet er elektronisk godkjend 
 
Knut Fossum Marte Eliasson 
seksjonsleiar seniorrådgivar 
 
Kopi til: 

RAUMA KOMMUNE Vollan 8A 6300 ÅNDALSNES 
Nasjonalparkstyret for Reinheimen Postboks 987 2626 LILLEHAMMER 
STATSFORVALTEREN I INNLANDET Postboks 987 2604 LILLEHAMMER 
STATSFORVALTAREN I MØRE OG ROMSDAL Postboks 2520 6404 MOLDE 

